
Депутаттық сауал 
 

Құрметті Ералы Лұкпанұлы! 
 
Ағымдағы жылдың ақпан айындағы жұмыс сапары аясында тұрғындар 

көтерген Шығыс Қазақстан облысының денсаулық сақтау жүйесінің 
мәселелеріне Сіздің назарыңызды аударғымыз келеді.  

Бірінші кезекте, ШҚО тұрғындарының жартысынан астамы 
сырқаттанушылық қаупі және медициналық көмекті тұтыну деңгейі жоғары 
санаттарға жататынын атап өту қажет. Тұрғындар денсаулығы төмен 
көрсеткіштерінің қалыптасу себептерінің бірі - Семей ядролық сынақ 
полигонына жақындығы. 

Біздің атымызға ШҚО тұрғындарынан медициналық қызметтің 
қолжетімділігі мен сапасына қатысты екі өтініш келіп түсті. 

Біріншісі. Мақаншы ауылында орналасқан Үржар аудандық №2 
аурухана 16 елді мекен тұрғындарына, Алакөл көлі, Барлық-Арасан 
шипажайы демалушыларына, шекара маңы аймағының 2 шекаралық 
отрядына, Бақты кеден бекеті мен Жалаңашкөл көмір разрезі жұмыскерлеріне 
медициналық қызмет көрсетеді. Медициналық қызмет алушылардың жалпы 
саны – 33-35 мың адам. Аурухананың жүктемені орындауға шамасы жетпеуде.  

Дегенмен, бұл мәселенің шешімі бар - аурухана аумағында құрылысы 
аяқталмаған үш қабатты ғимарат орналасқан. Күндізгі стационар, зертхана, 
әйелдер консультациясы, жүкті және гинекологиялық науқастарға шұғыл 
хирургиялық көмек көрсетуге арналған операциялық блогы, сондай-ақ 
операциядан кейінгі науқастар мен жаңа туған нәрестелердің қарқынды 
терапия палатасы бар дәрігерлік амбулаторияға арналған аталған ғимараттың 

құрылысы жалғасып, аяқталса ауылдық округтің аса өткір әлеуметтік және 
инфрақұрылымдық мәселесі шешілер еді.  

Екінші өтініш Ақжар ауылында орналасқан Үржар балаларға арналған 
арнайы әлеуметтік қызмет көрсету орталығына қатысты. Орталық 
психоневрологиялық патологиялары бар және тірек-қозғалу аппаратының 
қызметі бұзылған балаларға кешенді, жоғары білікті, көп бейінді оңалту 
көмегін көрсетеді және әлеуетті мүмкіндіктерді барынша іске асыру, қоғамға 
әлеуметтену және кірігу үшін жағдай жасайды.  

Орталықтың демеушілер қаржысына салынып, толықтай 
жабдықталғанын атап өту қажет. 2010 жылы аталған нысан ерікті және өтеусіз 
түрде мемлекетке берілген. 2011 жылдан бастап қазіргі уақытқа дейін өңірде 
тұратын 177 мүгедек бала арнаулы әлеуметтік қызмет алған. Толық оңалуына 
байланысты 5 баланың мүгедектігі алынса, бір бас тартқан бала отбасына 
оралды.  

Алайда, орталықта күрделі мәселе туындаған: медициналық блок пен 
асхана ғимараты балалар демалатын ғимараттан 170 метр қашықтықта 
орналасқандықтан мүмкіндігі шектеулі және даму ерекшеліктері бар балалар 
күн сайын тамақтану мен медициналық қызметтер алу үшін сырттағы алаң 
арқылы баруда. Әсіресе қыс пен күздің қара суығында балалар қиналады: 
арбалар қысқы жағдайда жүруге бейімделмеген, тез тозады, көктайғақтан, 
жарақат алу қаупі пайда болады. Қазіргі уақытта демеушінің қаражатымен 
орталықтың қолданыстағы ғимаратына жапсарлас құрылыс салу жобасы 
әзірленген. Оның құрылысы балалардың қауіпсіздігі мен жайлылығы 
мәселесін шешумен қатар, орын саны мен қызмет алушылардың санын 
арттыруға мүмкіндік береді, тиісінше, оңалту мен әлеуметтенуге қол 
жеткізетін балалар саны артады. Бұдан басқа, босайтын бір қабатты ғимаратта 
асхана, шаштараз, тігін және аспаздық цехтар ашу жоспарланған, бұл ауданда 
әлеуметтік кәсіпкерліктің дамуына серпін беріп, тұрғындардың қозғалысы 
шектеулі топтарына жұмыс орындары ашылады. 

Жоғарыда аталғандарға байланысты, Сізден Мақаншы ауылындағы №2 
Үржар аудандық ауруханасының жаңа ғимаратының құрылысын аяқтау, 
пайдалануға беру және жабдықтау, сондай-ақ Ақжар ауылындағы Үржар 
балаларға арналған арнайы әлеуметтік қызмет көрсету орталығының 
ғимаратына жапсарлас құрылыс салу үшін мемлекеттік бюджеттен қаражат 
іздестіруді немесе МЖӘ шартымен инвестициялар тартуды қарастыруды 
сұраймыз. 

Қазақстан Республикасының қолданыстағы заңнамасында көзделген 
тәртіппен депутаттық сауалды қарап, жазбаша нысанда жауап беруді 
сұраймыз. 

